
Azәrbaycan Respublikasının hüdudlarından kәnarda Azәrbaycan 
Respublikası Prezidentinin seçkilәrinin tәşkili haqqında 

T Ә L İ M A T 

  

Bu Tәlimat Azәrbaycan Respublikasının hüdudlarından kәnarda yaşayan Azәrbaycan Respublikası vәtәndaşlarının aktiv seçki 
hüququnun hәyata keçirilmәsini tәnzimlәmәk mәqsәdilә Azәrbaycan Respublikası Seçki Mәcәllәsinin (bundan sonra-Seçki 
Mәcәllәsi) 35.6-cı maddәsinә uyğun olaraq hazırlanmışdır. 

1. Ümumi müddәalar 

1.1.   Azәrbaycan Respublikasından kәnarda yaşayan Azәrbaycan Respublikası vәtәndaşlarının seçki hüquqlarının hәyata 
keçirilmәsinә respublikamızın xarici ölkәlәrdәki diplomatik nümayәndәliklәri vә konsulluq idarәlәri cavabdehdirlәr. 
1.2.   Azәrbaycan Respublikasının hüdudlarından kәnarda yaşayan vә ya uzunmüddәtli xarici ezamiyyәdә olan Azәrbaycan 
Respublikası vәtәndaşlarının seçici siyahılarına daxil edilmәsi üçün onların Azәrbaycan Respublikasının hüdudlarından 
kәnarda daimi vә daha çox yaşaması, habelә Azәrbaycan Respublikasının diplomatik nümayәndәliklәrinin vә ya konsul 
idarәlәrinin müәyyәnlәşdirdiyi uzunmüddәtli xarici ezamiyyәlәrdә olması faktı әsas götürülür. 
1.3.   Sәsvermә günü xarici dövlәtlәrdә Azәrbaycan Respublikasının diplomatik nümayәndәliyi vә ya konsul idarәsi mövcud 
deyilsә vә ya Azәrbaycan Respublikasının diplomatik nümayәndәliyindә vә ya konsul idarәsindә Azәrbaycan Respublikası 
Seçki Mәcәllәsinin 35.6-cı maddәsinә uyğun olaraq seçki mәntәqәsi yaradılmayıbsa, hәmin xarici dövlәtdә olan Azәrbaycan 
Respublikasının vәtәndaşları sәsvermәdә iştirak etmirlәr. 

2. Diplomatik nümayәndәliklәrdә vә konsul idarәlәrindә seçki mәntәqәlәrinin yaradılması vә sәsvermәnin 
tәşkili 

2.1.   Sәsvermә günü xarici dövlәtlәrdә olan seçicilәrin sәs vermәsi vә sәslәrin hesablanması üçün seçki mәntәqәlәri 
seçicilәrin olduğu әrazilәrdә Azәrbaycan Respublikasının diplomatik nümayәndәlәrinin vә ya konsul idarәlәrinin rәhbәrlәri 
tәrәfindәn konsul qeydiyyatına durmuş seçicilәrin sayı 50-dәn artıq olduqda sәsvermә gününә azı 30 gün qalmış yaradılır. 
2.2.   Azәrbaycan Respublikasının hüdudlarından kәnarda yaşayan seçicilәr  seçki dairәlәri üzrә siyahıya alınırlar. Azәrbaycan 
Respublikasının hüdudlarından kәnarda daimi yaşayan, yaxud uzunmüddәtli xarici ezamiyyәtdә olan vә Azәrbaycan 
Respublikasının müvafiq diplomatik nümayәndәliklәrindә vә konsul idarәlәrindә qeydә alınmış seçicilәrin sayı haqqında 
mәlumatları Mәrkәzi Seçki Komissiyasına Azәrbaycan Respublikasının Xarici İşlәr Nazirliyi tәqdim edir. Mәrkәzi Seçki 
Komissiyası hәmin mәlumatlar әsasında prezident seçkilәri zamanı göstәrilәn seçicilәrin siyahıya alınması üçün müvafiq seçki 
dairәlәrinin siyahılarını tәsdiq edir. 
2.3.   Azәrbaycan Respublikasının hüdudlarından kәnarda yaradılmış seçki mәntәqәlәri üzrә seçicilәrin siyahıları Azәrbaycan 
Respublikasının müvafiq diplomatik nümayәndәliyinin vә ya konsul idarәsinin rәhbәrlәrinin seçicilәr haqqında verdiklәri 
mәlumatlar әsasında, sәsvermә gününә azı 25 gün qalmış müvafiq mәntәqә seçki komissiyası tәrәfindәn tәsdiq edilir. 

3.      Mәrkәzi Seçki Komissiyası Xarici İşlәr Nazirliyi ilә birlikdә seçki sәnәdlәrinin diplomatik nümayәndәliklәrdә vә konsul 
idarәlәrindә yerlәşәn seçki mәntәqәlәrinә çatdırılmasını tәmin edir. 

4.      Mәrkәzi Seçki Komissiyası vә dairә seçki komissiyası tәrәfindәn sәsvermәyә yekun vurularkәn xaricdә yerlәşәn seçki 
mәntәqәlәrindәn faks vasitәsilә alınmış mәlumatlar sәsvermәnin nәticәlәri haqqında yekun protokoluna daxil edilir. 

5.      Azәrbaycan Respublikasının hüdudlarından kәnarda yaradılan seçki mәntәqәlәri, seçkilәrin vә sәsvermәnin nәticәlәri 
ilә bağlı mәlumatların dәrci mәsәlәsi yerli şәrait nәzәrә alınmaqla Azәrbaycan Respublikasının müvafiq diplomatik 
nümayәndәliklәrinin vә konsul idarәlәrinin rәhbәrlәri tәrәfindәn hәll edilir. 

6.      Azәrbaycan Respublikasının Xarici İşlәr Nazirliyi xaricdә yerlәşәn diplomatik nümayәndәliklәrdә vә konsul idarәlәrindә 
tәşkil olunmuş seçki mәntәqәlәri ilә fasilәsiz әlaqә saxlanmasını tәmin etmәk üçün lazımi tәdbirlәr görmәlidir. 

 


